
Ҳар қандай фаолият, шу жумладан техник ижодкорлик фаолияти 

ривожланиши унинг асоси ҳисобланган бир қатор тамойиллар таркиби ва 

сифати билан аниқланади. Талабаларда техник ижодкорлик фаолияти 

тамойилларини шакллантириш бўйича бугунги кунда бир қанча уринишлар 

мавжуд. Аммо,  техник ижодкорлик тамойилларини ишлаб чиқишни ўз 

ниҳоясига етган деб ҳисоблаб бўлмайди, яъни барча талабларга тўлиқ жавоб 

бера оладиган, қатъий бир тамойиллар тизимини яратиш бугунги кунда ҳам 

долзарб масала ҳисобланади. Шундай тамоилларни баьзи бирлари билан 

танишамиз. 

Асимметрия тамойили – объектнинг симметрик шаклидан симметрик 

бўлмаган ҳолатга ўтишини кўзда тутади. Маълумки, слесарлик дискаларида 

фақат унинг жағи энига мос узунликдаги деталларнигина сиқиш мумкин. Агар 

тиска жағларини бир-бирига нисбатан симметрик ҳолатидан силжитилиб 

(симметриядан асимметрияга ўтилганда) ўрнатилса, анча узунроқ деталларни 

ҳам сиқиб ушлаш имконияти туғилади. 

Маҳаллий сифатни таъминлаш тамойили – объектнинг ҳар бир қисми ҳар 

хил шароитларда ишлаганда ёки объектнинг ҳар хил қисмлари ҳар хил 

функцияни бажарганда объектнинг бир жойидаги бир хил тузилишдаги 

объектнинг бошқа жойида бошқа хил тузилишга ўтишини ифодалайди. 

Масалан, плуг омочининг лемеха тиғи иш пайтида энг кўп ейилади ва корпус эса 

бундан мустасно. Шунинг учун бутун корпусни эмас, балки энг муҳим иш жойи, 

яъни фақат унинг лемехинига алоҳида ишлов берилиб ейилишга мустаҳкамлиги 

оширилади. Бу билан материал ва бошқа воситалар тежамкорлигига эришилади. 

Бирлаштириш тамойили – объектнинг бир хил лекин, бошқа – бошқа 

бажаришга мўлжалланган операцияларини бирлаштириш; бир хил ёки ҳар хил  

операцияларни бажариш вақти (бир вақтда бажариш учун) бўйича 

бирлаштиришни кўзда тутади. Масалан, сут соғиш аппаратлари учун сут 

шлангаларини қўлда эмас балки сувни босим билан ҳайдаб бериш 

механизмларида ювиш таклифи киритилган.  Бу таклифнинг камчилиги 

шундаки, бу усулда шланганинг сиртларини тозалаб бўлмайди. Юқоридаги 

тамойиллардан фойдаланиб, шлангани махсус аралашмали ювиш воситасида 

оддий идишга солиб ювиш тавсия қилинди. Объект ва ювиш операциялари 

бирлаштирилди. 

Объектнинг бошқарилувчанлигини яхшилиш ёки қўшимча киритиш 

тамойили – бу тамойил объектнинг ҳар хил шароитларга мос холатда ишлай 

олишни яхшилаш, бу йўлда зарур бўлса қўшимча мослама, операция ва бошқа 

воситалар қўллашни кўзда тутади. Тамойил моҳиятини очиб бериш учун 

олдинги мисолдаги сут шлангаларини ювиш мосламалари қурилмасидан 

фойдаланиш мумкин. Шлангалар ифлосланган, диаметрлари ҳар хил бўлиши 

мумкин ва улар ўз навбатида ҳар хил шароит талаб қилади. Бу нуқсонларига 

қараб суюқлик босимини ростловчи қўшимча вентил қилинади. Юқоридаги 

омиллар бўйича суюқлик босими ростланадиган бўлади. 

Тескари алоқа ўрнатиш тамойили – объект ёки жараёнларда бирор-бир 

миқдор, конструкция ёки таъсир тамойилини ўзгартириш имконияти ва 

зарурати бўлса, у таҳлил қилиниб, шу асосда муқобил ечимни асослашни кўзда 

тутади. Олдинги мисолда босимни ростлагични автоматлаштириш ҳам мумкин. 

Бунинг учун чиқиш жойига сув босими сигнали ўрнатилади. Аммо, 

конструкциянинг бундай мураккаблашуви жуда катта миқдордаги шлангаларни 

тозалашдагина ўз харажатларини оқлайди. 

Оммавийлик тамойили – объектнинг бир неча функцияларни бажара 

олишига эришишни кўзда тутади. Юқорида таъкидланган мисолда, шланга 

чиқиш жойига манометр ўрнатилса, у сувнинг босимини назорат қилиш 

имконини беради ва унинг катталигига қараб яна шлангаларнинг бутунлигини 

ҳам ҳеч бир бошқа қурилмаларсиз аниқлаш мумкин бўлади. 

Тахминий бажариб кўриш тамойили – бу тамойил объектда олдиндан талаб 

қилинадиган ўзгартиришларни текшириб кўриб энг оптимал вариантини 

танлашни кўзда тутади. Масалан, баъзи сочилувчан материалларни  автомобил 

кузовидан (ўзи ағдаргич) бир қисмини қўлда бел курак билан тўкишга тўғри 

келади. Айтайлик, юк объекти лой бўлса, унда кузовда юпқа қум қатлами ҳосил 

қилиш билан унинг тўлиқ тушишини таъминлаш мумкин. Агар бошқа 

материалнинг аралашишига рухсат этилмаса, унда оддий березентни кузовга 

тўшаб кўрилади. Самосвал ағдаргандан кейин қолдиқ материални березентнинг 

чеккасидан кўтариб осонгина тўкиш мумкин бўлади. 

Эквипотенциаллик тамойили – бу тамойил объектга тенг келадиган 

(эквивалент) имкониятни вужудга келтирадиган иш шароитини ўзгартиришга 

асосланади. Масалан тракторнинг гусеница (юриш қисми) сини ювиб тозалаш 

учун, уни осиб қўйилади. Аммо, бу жуда катта меҳнат, харажат ва техник 

жихозларни талаб қилади. Ушбу масаланинг ечимини топиш учун уни бевосита 

ерда (кўтариб қўймасдан) ювиш чораси изланди. Бунинг учун кичик ванна 

қилиниб, уни юқори босимли сув оқими берадиган учликли трубалар билан 

жихозланади. 

Зарарли омиллардан фойдаланиш тамойили – бу тамойил, объектдаги 

бирон (ёки бир неча) зарарли ҳисобланган омилдан шу объектнинг ўзида 

ижобий самара олиш учун фойдаланишни кўзда тутади. Бунда учта вариант 

бўлиши мумкин: а) зарарли омил (хусусан муҳитнинг зарарли таъсири) дан янги 

ижобий самара олиш учун фойдаланиш; б) зарарли омилни бошқа зарарлилик 

омилларга қўшиб юбориш билан бартараф қилиш; в) зарарли омилни шу 

даражада ошириб бориш керакки, натижада у зарарли хусусиятини йўқотсин. 

Масалан, машиналарга ҳавонинг қаршилик кучи зарарли, аммо ундан 

“запорожец” ларда моторни совутишда фойдаланиш мумкин. Шу сингари, секин 

айланувчи механизмларда ейилиш ва (тинч ҳолатдаги ишқаланиш ҳаракатдаги 

ишқаланишдан катта, ейилиш ва ёқилғи сарфи катта бўлади) айланишлар 

сонини ошириб (тезликни) бу иккала зарардан қутилишга эришиш мумкин. 

Динамиклик тамойили – бу тамойил объект ёки ташқи муҳит тавсифининг 

ишнинг ҳар бир босқичига мос оптимал бўлишини таъминлаш учун 

алмаштиришни кўзда тутади. Масалан ҳар хил машина ва қурилмалар ишлаш 

шароитига қараб ўз шакли ва бикрлигини ўзгартириб конструкцияланади. 

